
Gari Udabe eta Asier Huegun, atzo, liburua aurkeztu aurretik. / JUAN
CARLOS RUIZ / ARGAZKI PRESS

Kolonbiatik Oslora

2012-10-09

Gogorra bai, amesgaiztoa ez
Orain bederatzi urte Kolonbiako ELNk bahitutako Asier Huegunen bahiketaren
inguruko liburua argitaratu du Txalaparta argitaletxeak. Bahiketako lehen egunak
azaltzea egin zaio zailena.

AINARA ARRATIBEL GASCON DONOSTIA

O
so

esperientzia gogorra izan zen
bahiketarena. Ez diot inori desio.
Baina ordutik bederatzi urte igaro dira,
eta bitarte honetan gauza on asko
gertatu zaizkit; garrantzitsuena, hiru
alaba izatea. Bahiketa ez da izan
gainean eraman dudan hilarri edo
zama bat. Horrek, niri ez ezik,
senideei eta lagunei ere lagundu die
aurrera egiten». Asier Huegunen
hitzak dira, duela bederatzi urte
Kolonbiako ELN Nazioa Askatzeko
Armadaren gerrillariek 74 egunez
bahituta izan zuten donostiarrarenak.
Bahituta eduki zuten aldian Huegunek
idatzitako egunerokoa ardatz hartuta, haren testigantzak biltzen zituen liburua idatzi du Gari Udabe
kazetariak: Kolonbian bahituta: 74 egun ELNren esku. «Gogorrena egunerokoa tiraderatik atera, eta
bahiketaren lehen egunak kontatzea izan da», azaldu du Huegunek. Kolonbiara itzuliko den
galdetuta, baietz uste du. «Lagun asko utzi nituen han, eta badut asmoa itzultzeko. Noiz izango den
ez dakit. Garbi dut, halaber, ez naizela itzuliko bahiketa izan zen lekura». 

Liburua idazteko ideia Euskadi Irratian egindako elkarrizketa baten ostean sortu zen.Udabek han
egiten zuen lan; elkarrizketa amaituta, zergatik ez zuen liburu bat idazten galdetu zion Hueguni. Sei
hilabete ziren aske utzi zutela, eta ezetz erantzun zion. Ez zen bizi izandakoa liburu batean jasotzeko
prest ikusten. Nahiago zuen beretzat eta senideentzat gorde. Baina handik egun batzuetara
proposamena onartzea erabaki zuen.

Liburuaren heldulekua Huegunek idatzitako egunerokoa da, eta lehen pertsonan idatzita dago.
«Gehien kostatu zaidana Asierren [Huegun] lekuan jartzea izan da. Dena den, pozik geratu gara
emaitzarekin. Niretzat, eskola handia izan da», nabarmendu du Udabek.

Liburuak hari mutur asko ditu. Hasieran bahiketa nola izan zen azaltzen du liburuak, eta lehen
egunetako nondik norakoak. Huegun 2003ko irailaren 12an bahitu zuten, Ciudad Perdidan, mendi
bidaia bat egiten ari zela. «Goizaldean izan zen, lotan geundela. Ezustean harrapatu gintuen, ustez
leku ziur batean geundelako».

Beste zazpi lagun ere bahitu zituzten: lau israeldar, bi ingeles eta alemaniar bat. Lehen egunak izan
ziren gogorrenak. «Ez genekien zergatik bahitu gintuzten, zer egin nahi zuten gurekin, nortzuk ziren...
Gainera, asko ibili behar izan genuen, eta jateko gutxi ematen ziguten».

Handik egun batzuetara jakin zuten ELNko kideak zirela, eta Santa Martako nekazarien egoera
salatzeko egin zutela. «Horrekin lasaitu egin nintzen. Nik ezagutzen nuen Kolonbiako errealitatea, eta
banekien zer esan niezaiekeen, eta zer ez. Kasu batzuetan aurre ere egin nien, eta horrek ika-mikak
eragin zituen gure artean».

Kontraesan bat zuen buruan Huegunek. «Batetik, ikusten nuen bizitza izorratzen ari zitzaizkidala,
baina, bestetik, jakitun nintzen nekazari haien egoeraz, eta nolabait ulertzen nuen. Hori kudeatzea ez
zen erraza». Pixkanaka, bahitzaileekin harremana hobetuz joan zen. Euskaraz eguneroko bat idazten
hasi zen, eta ez zioten trabarik jarri. «Niretzat, garrantzitsua zen, ezin nuelako barrua hustu ez
bahitzaileekin eta ez gainontzeko bahituekin ere». 

Bahituta zeuden beste lagunekin tratua ez zen erraza. «Nik bakarrik hitz egiten nuen gaztelaniaz, eta,
nolabait, bitartekari lana egiten nuen bi aldeen artean. Baina israeldarrek ez zidaten sinesten,
pentsatzen zuten gezurra esaten niela. Sator moduko bat nintzela uste zuten. Gainera, etengabe
bahitzaileei aurre egiten saiatzen ziren. Oso jarrera bortitza zuten».

Hilabete eta erdira esan zieten aske utziko zituztela lehen aldiz. Huegun: «Bahiketa astebeteko
kontua izango zela uste genuen. Baina behin eta berriz esaten ziguten, segurtasunagatik, ezin
gintuztela edonon utzi. Gure bizitzek asko balio zutela zioten, eta leku ziur batean utzi behar
gintuztela. Gauza bakarra eskatu nien: uzteko gurasoei deitzen, ondo nengoela esateko. Nik
banekien ondo nengoela, baina gurasoek ez. Eta ziurrenik bahiketa egunak gogorragoak izango ziren
lagunentzat eta senideentzat, niretzat baino». Ez zioten utzi. Jakitun zen zentzugabea zela ihes
egiten saiatzea. «Nik dudan orientazio txarrarekin, oihan hartan galdu egingo nintzen. Eta beste
talderen batek bahitzeko arriskua zegoen», azaldu du Huegunek.

Bahiketak hedabideetan izandako oihartzunak harritu zuen gehien Huegun, irteterakoan. «Nik bizi
izan ez nituen gauza batzuk kontatzen zituzten zenbaitzuek». Horri lotuta, eta Udabe kazetaria
izanda, hemengo egunkariek bahiketaren inguruan ateratako tituluak bildu dituzte liburuan.

Kolonbiako egoera

Kolonbiako gatazkaren hainbat xehetasun eman dituzte. «Irakurleak zantzu batzuk jasotzen ditu
gertatzen denaz», nabarmendu du Udabek. Hastear dira gobernuaren eta gerrillarien arteko bake
elkarrizketak. Luze joango direla uste du Huegunek. «Gatazka oso nahaspilatsua da, eta luze joan
liteke. Baina, elkarrizketaren bidez baino ez da lortuko konponbidea».

Asier Huegunen bahiketaren kontakizuna abentura izan zen BERRIAko Gizartea sailarentzat, hasi Euskal Herritik egindako
telefono deietatik, jarraitu Kolonbian egindako egunetan eta bukatu etxera bueltan hegazkinean harrapatu genuenean.
Hasieratik garbi geratu zen Kolonbiako Artzapezpikutza zela bahituak askatzeko bitartekaria eta iturri fidagarri bakarra.
Elizako iturriek hitz egiten zuten, baina, hori bai, hitzak ondo neurtuta, are gehiago bahiketak Euskal Herrian izan zuen
oihartzuna ikusi zutenean. Gatazka diplomatikoa ere sortu zen, ELNk Eusko Legebiltzarreko ordezkaritza bat eskatu
zuenean, askatzeko prozesua gainbegiratzeko. Azkenean ordezkaritza —Joseba Egibar, Sabin Intxaurraga eta Joseba
Alvarez— ez zen Kolonbiara joan. 

ELNko bahitzaileek Hueguni hasieratik esan zioten bizitza errespetatuko ziotela, hasieratik jakinarazi zuten bahitu berezia
zela, euskalduna zelako. Familiari barkamena ere eskatu zioten. Baina bahitzaileak gaztetxo armatuak ziren, eta Huegun
Kolonbian bahitu zuten, hau da, bere bizitza ez zegoen gerrillarien esku bakarrik, baita paramilitarrekin ez topatzearen edo
militarrek askatzeko operazio bat ez egitearen menpe ere. 

Huegun Santa Martako Sierra Nevadako oihanean zegoen bahituta. Hura eta gainerako bahituak askatzeko urratsak, ordea,
Kolonbiako Artzapezpikutzatik zuzendu zituzten, gobernuaren eta ELNren baimenarekin. Itaguiko kartzelan ere negoziatu
zuten Elizak eta ELNk. Espetxean zegoen Francisco Galan ELNko buruzagia, eta Elizako ordezkariak harekin bildu ziren.
Kolonbian ginela, Galanek espetxetik bertatik posta elektronikoz —bai, posta elektronikoz— aurreratu zion Bertha
Gaztelumendi ETBko berriemaileari Huegun noiz askatu behar zuten.

Bederatzi urte geroago, Kolonbiako Gobernuak eta FARCek bake prozesua abiatu behar dute Oslon. Bederatzi urte geroago,
Huegunek harremana du bere bahitzaileetako batekin, Antonio gerrillari ohiarekin. Stockholmeko sindromea? Ez, izatekotan,
Oslokoa izango da.

